
Novas 
Reseñas elaboradas por RAMÓN CID MANZANO 

CREACIÓN DO GRUPO DE NEWS <es.charla.educacion.ciencia> 
Ven de ser aceptada pola REDIRIS a creación do grupo de NEWS en 

Internet <es.charla.educacion.ciencia>. Este grupo é o resultado dunha iniciativa 
do "Grupo de Investigación en Aprendizaje de las Ciencias" da Universidade de 
Alcalá de Henares. Trátase dun grupo adicado á discusión dos temas 
relacionados coa investigación en didáctica das ciencias e co ensino e/ou a 
aprendizaxe das ciencias en tódolos niveis educativos. 

A comunidade investigadora na área do ensino e aprendizaxe das ciencias 
ten medrado considerablemente nos últimos anos. Existen na actualidade 
diversas revistas das ciencias experimentais e o número de traballos publicados 
nesta área crece continuamente, así como a súa calidade. Sen embargo, non 
existe un foro flexible de discusión que permita, dun xeito máis rápido e menos 
formal que a publicación en revistas académicas, a discusión, análise e 
intercambio de experiencias, críticas, recursos, suxerencias, resultados e 
propostas de investigación sobre o amplo abano do ensino nas disciplinas de 
ciencias. 

O grupo de NEWS é NON MODERADO, o que significa que está 
aberto a tódolos interesados e interesadas nos temas de ensino e a aprendizaxe 
das ciencias. Preténdese que o grupo sexa un FORO PERMANENTE de 
intercambio, discusión e análise profesional orientado tanto a docencia coma a 
investigación. 

Para poder participar no grupo de discusión só se precisa dispoñer dun 
programa lector de NEWS e ter acceso a un servidor de NEWS. Aquelas 
persoas interesadas en coñecer máis sobre as NEWS, formas de acceso e/ou 
software necesario, poden conseguir máis información nas URLs seguintes: 

<http:// www.rediris.es/netnews/infonews/usenet_info.es.html> 
<http:// www.sdi.uam.es/comm/Infonews/paginas/News_doc.html> 
Calquera pode, en calquera momento, incluír unha mensaxe ("articulo") no 

grupo <es.charla.educacion.ciencia> , responder publicamente a unha mensaxe 
que teña lido ou responder privadamente á persoas que publicou a mensaxe. Os 
únicos límites son os da boa educación e a adecuación do tema ó contido do 
grupo. 




